ՀԻՄՆԱՎՈՐՈՒՄ
 ««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2022 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՎԵՐԱԲԱՇԽՈՒՄ, ԼՐԱՑՈՒՄՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ԴԵԿՏԵՄԲԵՐԻ 23-Ի N 2121-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ  ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի անհրաժեշտությունը (նպատակը)
Սույն որոշման ընդունման անհրաժեշտությունը պայմանավորված է ՀՀ էկոնոմիկայի նախարարության կողմից իրականացված «Գիտության և գործարարության օրեր-2022» և «Եվրասիական գործընկերություն. տնտեսական աճի նոր կետեր» խորագրով հայ-ռուսական գործարար համաժողովների կազմակերպման և «Դուբայ ԷՔՍՊՈ-2020» համաշխարհային ցուցահանդեսին մասնակցության արդյունքում ծագած պարտավորությունների կատարման անհրաժեշտությամբ։

Ընթացիկ իրավիճակը և խնդիրները
1058. «Էկոնոմիկայի ոլորտում պետական քաղաքականության մշակում, ծրագրերի համակարգում և մոնիտորինգ» ծրագրի 11003. «Տնտեսական հետազոտություններ և վերլուծություններ» միջոցառման շրջանակներում՝ 8,100.0 հազ. դրամ: ՀՀ էկոնոմիկայի նախարարության կողմից Հայաստան է հրավիրվել մոլեկուլային կենսաբան, նյարդաբան, բժշկագիտության 2021թ. Նոբելյան մրցանակակիր, Scripps Research ինստիտուտի պրոֆեսոր՝ Արդեմ Փաթափությանը և 2022 թվականի հունիսի 15-ին Կարեն Դեմիրճյանի անվան մարզահամերգային համալիրում կազմակերպվել է «Գիտության և գործարարության օրեր-2022» համաժողովը։ 
Համաժողովին մասնակցել են նաև համաշխարհային ճանաչում ունեցող հայազգի այլ գիտնականներ, մասնավորապես` Ռուսական տնտեսագիտական դպրոցի ռեկտոր Ռուբեն Ենիկոլոպովը, սոցիոլոգ, հրապարակախոս, Աբու-Դաբիի Նյույորքյան համալսարանի պրոֆեսոր Գեորգի Դերլուգյանը, Կանարյան կղզիների աստղաֆիզիկայի ինստիտուտի պրոֆեսոր, STARMUS փառատոնի համահիմնադիր Գարիկ Իսրայելյանը, Krisp ընկերության համահիմնադիր և տնօրեն Դավիթ Բաղդասարյանը, «Սինոփսիս Հայաստան» ընկերության նախագահ, «Սինոփսիս» ընկերության գլխավոր ճարտարագետ Երվանդ Զորյանը, ինչպես նաև Թումո ստեղծարար տեխնոլոգիաների կենտրոնի հիմնադիր ու տնօրեն Մարի Լու Փափազյանը և ուրիշներ։ Քննարկման մասնակիցներն էին Համաշխարհային բանկի Հայաստանի գրասենյակի տնօրեն Կարոլին Գեգինատը, Գեորգի Դերլուգյանը, Դավիթ Բաղդասարյանը,  Երվանդ Զորյանը, Նոյմեդ ընկերության գլխավոր գիտաշխատող Անի Մարկոսյանը։ 
Համաժողովի շրջանակներում տեղի են ունեցած «Գիտության և բիզնեսի եզրին՝ Հայաստանը որպես խաչմերուկ» թեմայով պանելային քննարկումներ, բանախոսներն անդրադարձել են թվային տնտեսությանը, տնտեսության հզորացման գործում գիտության դերին, նոր սերնդի կրթության և հաջողության հասնելու հնարավորություններին։
Բացի «Գիտության և գործարարության օրեր-2022» համաժողովից, տեղի են ունեցել նաև հանդիպումներ գործարար համայնքի հետ, բանախոսների ելույթներ Հայաստանի կրթական և գիտական հաստատություններում՝ ուսանողների, գիտաշխատողերի և ղեկավար կազմի մասնակցությամբ։
Միջոցառումը լուրջ խթան է բիզնեսի և գիտության փոխգործակցության զարգացման, գիտության առևտրայնացման հնարավորությունների բացահայտման, ինչպես նաև դրանց շարունակական համագործակցության համար՝ ի նպաստ Հայաստանի տնտեսության հետագա առաջընթացի:
Վերոնշյալ համաժողովն անցկացվել է Կ. Դեմիրճյանի անվան մարզահամերգային համալիրում, և անհրաժեշտություն է առաջացել դահլիճի վարձակալման ծասերի փոխհատուցման նպատակով պետական բյուջեից հատկացնել 8,100.0 հազ դրամ: 
1165. ծրագրի 11005. ««Դուբայ ԷՔՍՊՈ-2020» համաշխարհային ցուցահանդեսին Հայաստանի Հանրապետության մասնակցության ապահովում» միջոցառմամբ՝ 56,422.8 հազ. դրամ: ՀՀ վարչապետի 2021 թվականի հունիսի 18-ի N 664-Ա որոշմամբ հաստատված է «Դուբայ ԷՔՍՊՈ-2020» համաշխարհային ցուցահանդեսին Հայաստանի Հանրապետության մասնակցության ծրագիրը, միջոցառումների  ժամանակացույցը և ֆինանսական գնահատականը։ Համաձայն էմիրաթական կողմի հետ պայմանավորվածության տաղավարի կառուցումը իրականացվել է վերջիններիս կողմից, սակայն տաղավարի ներքին կառուցապատման և շինարարական աշխատանքները պետք է իրականացվեր Հայսատանի կողմից, ԷՔՍՊՈ-ի կազմակերպիչի կողմից հավատարմագրված շինարարական կազմակերպության միջոցով։
ՀՀ վարչապետի 2021 թվականի հունսի 18-ի N 664-Ա որոշման ֆինանսական գնահատական N 3 հավելվածով նախատեսվել էին համապատասխան ֆինանսական միջոցներ՝ Մետրիկա ՍՊԸ կողմից Դուբայ-էքսպո 2020 ցուցահանդեսի շրջանակներում իրականացված աշխատանքների կատարման համար, սակայն՝ հաշվի առնելով, որ կատարված աշխատանքների վերաբերյալ հաշվետվությունները ներկայացվել են 2022 թվականին՝ ուստի 2021 թվականի բյուջեով նախատեսված գումարները հետ են վերադարձվել ՀՀ պետական բյուջե։ Սույն իրավական ակտի ընդունման արդյունքում նախատեսվում է Վարչապետի N 664-Ա որոշմամբ նախատեսված ֆինանսական գնահատական հավելվածով նախատեսված գումարների մասով Մետրիկա ՍՊԸ ընկերությանը կատարված աշխատանքի մասով միջոցների հատկացում։
1165. ծրագրի «11006. Հայ-ռուսական գործարար համաժողովի կազմակերպմանն աջակցություն» միջոցառմամբ՝ 12,209.2 հազ. դրամ: Ռուսական կողմի հետ ձեռք բերված պայմանավորվածության հիման վրա սույն թվականի սեպտեմբերի 18-20-ը Երևանում անցկացվել է «Եվրասիական գործընկերություն. տնտեսական աճի նոր կետեր» խորագրով հայ-ռուսական գործարար համաժողով, որն իր ձևաչափով երկկողմ հարթակում կազմակերպված բարձր մակարդակի միջոցառում էր։ Համաժողովին մասնակցելու նպատակով Հայաստան ժամանել էին ՌԴ պետական և մասնավոր հատվածների ներկայացուցիչներ՝ Ռուսաստանի Դաշնության փոխվարչապետ Ալեքսեյ Օվերչուկի գլխավորած պատվիրակության կազմում։ Ընդհանուր առմամբ, միջոցառմանը մասնակցել է շուրջ 150 անձ՝ ՀՀ և ՌԴ բարձրաստիճան պետական պաշտոնյաների և գործարար հատվածների մասնակցությամբ։ 
Միաժամանակ հիմք ընդունելով Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված կարգի 23-րդ կետի 5-րդ ենթակետի «բ» պարբերությունը՝ միջոցառմամբ իրականացված ծառայությունները ձեռք բերել մեկ անձից գնման ձևով՝ չկիրառելով Հայաստանի Հանրապետության կառավարության 2017 թվականի ապրիլի 6-ի N 386-Ն որոշման 2-րդ կետի 1-ին ենթակետի, Հայաստանի Հանրապետության կառավարության 2017 թվականի մայիսի 4-ի N 526-Ն որոշման N 1 հավելվածի 21-րդ կետի և 71-րդ կետի 1-ին ենթակետի պարբերությունների պահանջները:
Վերոնշյալ միջոցառումներով ստանձնած պարտավորությունների մարման նպատակով առաջարկվում է պահանջվող 76,732.0 հազ. դրամը հատկացնել 1059. ծրագրի 12002. «ՀՀ-ում աշնանացան ցորենի արտադրության խթանման նպատակով փոխհատուցման տրամադրում» միջոցառումից: Միջոցառմամբ թերակատարումը պայմանավորված է այն հանգամանքով, որ եղանակային պայմանների պատճառով ցանքատարածքները ծլել են մասնակի, ուստի համայնքների կողմից մոնիթորինգն իրականացվելու է գարնանը:
Միաժամանակ հայտնում ենք, որ նվազեցվող միջոցառման ֆինանսական միջոցների վերականգնման անհրաժեշտությունը սույն թվականի ընթացքում բացակայում է. այն ենթակա է վերականգնման 2023 թվականի պետական բյուջեով:

Նախագծի մշակման գործընթացում ներգրավված ինստիտուտները և անձինք
Որոշման նախագիծը մշակվել է ՀՀ էկոնոմիկայի նախարարության կողմից։

ՀՀ պետական բյուջեում ծախսերի և եկամուտների փոփոխությունները
«Հայաստանի Հանրապետության 2022 թվականի պետական բյուջեի մասին» օրենքում վերաբաշխում, լրացումներ և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ ու լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում եկամուտների և ծախսերի փոփոխություններ չեն առաջանում: 

Կապը ռազմավարական փաստաթղթերի հետ
[bookmark: _GoBack]Սույն Որոշման նախագիծը բխում է Հայաստանի վերափոխման ռազմավարություն 2050 («Մշակված արտադրանքի զանգվածային արտահանում» և «Գործարարների համար գրավիչ Հայաստան» մեգանպատակներ) և Հայաստանի Հանրապետության կառավարության 2021-2026 թվականների ծրագրի «2 ՏՆՏԵՍՈՒԹՅՈՒՆ» կետի Կառավարության տնտեսական քաղաքականության նպատակների 3-րդ, նույն կետի «Արտաքին տնտեսական քաղաքականություն և  արտահանման խթանում» բաժնի 1-ին պարբերություններից: Ինչպես նաև Կառավարության 2021-2026թթ. ծրագրի «6.10 Պետական ծախսեր» բաժնի դրույթներից՝ ծախսային քաղաքականության արդյունավետության բարձրացման տեսանկյունից Կառավարությունը կարևորում է հանրային ֆինանսների նպատակային, խնայողաբար և ադյունավետ օգտագործումը:

